
Aningaasaqarnikkut ingerlatsineq pillugu nalunaarut 2014. 

(Aningaasaqarnermut Nunamullu Namminermut Naalakkersuisoq) 

 

Aningaasaqarnikkut ingerlatsineq pillugu Nalunaarut 2014 pillugu Partii Inuit ima 

oqaaseqaateqassaagut. 

Partii Inuit maluginiarparput, nalunaarutikkut erseqqissumik oqariartuutigineqarmat pisortat 

ingerlatsiviisigut inuiaqatigiinnik sukatereqqinnissaq avaqqunneqarsinnaanngitsoq, 

minnerunngitsumillu pisortat ingerlatsinerat nutaamik nalilersuivigissallugu 

sapiissuseqarfigissagipput. Ullumikkutut ingerlatsiinnarnissaq illersorneqarsinnaanngimmat. 

Pisortat ingerlatsiviisa nutaamik sukateriviginerisigut tunngaviusumik siunertaalluni 

aningaasarsiornerup annertusarnissaa aammalu atugartuussutsikkut killiffitta 

attatiinnarsinnaanissaa qulakkeerniarlugu. 

Immikkuualuttut annertunerusumik pulaffiginngikkaluarlugit Partii Inuit Aningaasaqarnikkut 

ingerlatsineq pillugu Nalunaarut 2014 pillugu immikkut tikkuarusutagut makkuupput: 

1. 

Suliffiit, tunisassiorfiit namminersortullu aningaasarsiornerisa annertusarnissaat 

aaqqiissutissatut ilaatigut taakkartorneqarpoq. Partii Inuit tassani erseqqissassavarput, Nunami 

maani suliffeqarfittut taasartakkagut amerlanerpaartaat tassaammata danskinit imal. allamiunit 

pigineqartut. 

Taamaattumik suliffiit namminersortut Nalunaarummi oqariartuutigineqartutuut 

annertusarniarneqarneri, Partii Inuit pissutsinik pioreersunik ingerlatseqqinniarnertut 

nalilerparput. 

Tassani Partii Inuit pingaartipparput, pisuussutinik, nalilinnik, isertitanik inuiaqatigiinni 

agguataarineq naalakkersuinikkut aamma iliuuseqarfigissallugu pissusissamisoortoq. 

Inuiaqatigiinnik nutaamik sukaterinermi pingaartissavarput, inoqatitta imminnut pilersorlutillu 

napatissinnaanerat. Minnerunngitsumillu inuiattut immitsinnut pilersorlutalu 

napatissinnaanerput. 

 Tamanna angusinnaajumallugu, inuup ilinniagaqarsinnaanera, misilittagaqarsinnaanera, 

pisortaasinnaanera, inuutissarsiuteqarsinnaanera, suliffeqarfimmik ingerlatsisinnaanera 

piginnittuusinnaaneralu qitiulluinnarput. 

Nunatsinni pisuussutit siammarnerunissaat, uagutsinnullu iluaqutaanerulersinnissaat 

anguniarlugu, suliffeqarfinnik uagut inuit piginnittunngornissarput sulissutigisariaqarparput. 

Sulisut namminneq piginnittunngoriartornissaat aqutsisuulernissaallu eqqarsaatigalugit, 

suliffeqarfinnik aallartitsiniarnermi pisortat aningaasaliissuteqarsinnaanerat 

inerisaqqittariaqarpoq.  

Suliffeqarfiit aallaqqaammut pisortanit piginneqataaffigineqartut, sulisunit tamakkiisumik 

pigineqalernissaat siunertaralugu aallartinneqartassasut takorloorparput.  

Piffissallu killiliussap iluani sulisut namminneq piginnittunngorsimanissaat, 

minnerunngitsumillu namminneq ingerlatsisinnaanngorsimanissaat 

naammassineqarsimasassalluni. 

2. 

‘Pisuussutit perloqqussutaat’ Nalunaarummi taakkartorneqartoq pitsaaliussagutsigu, Partii 

Inuit tassani pingaartipparput, uagut inuiattut aatsitassarsiorfeqarnissarput, pisuussutinillu 

uumaatsunik nammineq qalluisinnaanitta tassuunakkut inerisaavigineqarnissaa. Taamalu 

toqqaannartumik inuiaqatigiittut uagutsinnut iluaqutaasinnaaneri annertusarlutigu. 

Partii Inuit qitiutittuaannarparput, inuiaqatigiittut inerisaanerput sutigut tamatigut uagutsinnut 

pissarsiviunissaa uagutsinnullu ilinniarfiunissaa. 1979’imiit ullumikkumut 

kukkussutaajuarsimasut uteqqinnissaat kissaatiginngeqigatsigu. 

3. 

Peqqinnissaqarfik eqqarsaatigalugu, Partii Inuit pingaartipparput pitsaaliuinerup 

qitiutinneqarnissaa. 

Nerisassatut, imigassatut pujortagassatullu nioqqutit amerlasoorpassuupput peqqissutsitsinnut 

annertuumik innarliisartut, inuiaqatigiinnullu aningaasartuutinngortartut. 

Nutaamik nalilersuiniarnermi eqqarsaatigineqartariaqarpoq nioqqutinut peqqinnanngitsunut 

akitsuusersuineq. Nioqqutinullu peqqinnartunut akikillisaaneq. 

Partii Inuit akitsuusersueriaaseq eqqarsaatigisarput tassaavoq, nioqqutit peqqinnanngitsut 

nappaatit pilersitaasa katsorsarnerinut aningaasartuutinut matussuseeqataasinnaaneri, tassa 

pitsaaliuinermut atorneqarsinnaaneri. 

 Taama Aningaasaqarnikkut ingerlatsineq pillugu Nalunaarut 2014 oqaaseqarfigalugu 

qujavugut. 


